
ᐱᒋᐊᓂᐊ 
 
ᐊᕐᕌᒍᓄᑦ ᐅᓄᑲᓪᓚᒃᑐᓄᑦ ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᕐᓯᒪᔪᖅᓯᐅᖅᑎ ᑲᓇᑕᒥ ᐅᖃᖃᑦᑕᕐᓯᒪᓕᖅᐳᖅ 
ᐱᐅᓯᒋᐊᕆᐊᖃᕐᓂᖏᓐᓂᒃ ᑮᓇᐅᔭᐃᑦ ᐊᐅᓚᑕᓂᐅᖏᑦ ᐃᓗᐊᓂ ᓄᓇᕗᑦ ᒐᕙᒪᒃᑯᖏᑕ.  
ᐅᓂᒃᑳᕐᓯᒪᔪᑦ ᑮᓇᐅᔭᖅᑐᕈᑎᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎᐅᑉ ᑲᓇᑕᒥ ᓇᓗᓇᐃᕐᓯᓯᒪᔪᑦ 
ᐅᓄᑲᓪᓚᒃᑐᓂᒃ ᓵᓐᖐᓐᓂᐅᔪᓂᒃ ᓄᓇᕗᑦ ᒐᕙᒪᒃᑯᖏᑕ ᑮᓇᐅᔭᐃᑦ ᐅᓂᒃᑲᐅᓯᐅᓂᖏᑕ 
ᐊᐅᓚᓂᖓᓄᑦ, ᐅᑯᐊ:  
 

• ᒐᕙᒪᒃᑯᑦ ᓱᓕ ᑭᖑᕙᕐᓯᒪᕗᑦ ᐋᖅᑭᒡᓱᐃᑎᓪᓗᒋᑦ ᑮᓇᐅᔭᖅᑐᕈᑎᕕᓂᕐᓄᑦ ᑎᑎᕋᕐᓯᒪᔪᑦ 
(ᑕᒪᓐᓇ ᓗ ᒐᕙᒪᒃᑯᓐᓄᑦ ᐊᐱᖅᑯᑕᐅᓯᒪᓕᕐᖢᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᑦᓄ 
ᐊᖏᖅᑕᐅᖁᓪᓗᒋᑦ ᑮᓇᐅᔭᐃᑦ ᐊᕐᕌᒍᑉ ᐃᓱᐊᓂ, ᐊᑐᖅᑕᐅᔭᕇᕐᓯᒪᓕᖅᑎᓪᓗᒋᑦ ᑮᓇᐅᔭᐃᑦ); 

 
• ᑮᓇᐅᔭᐃᑦ ᐊᑭᓕᐅᑕᐅᔪᑦ ᐃᓛᓐᓂᒃᑯᑦ ᐊᑎᓕᐅᕆᔪᓐᓇᖅᑐᒧᑦ 

ᐊᑎᓕᐅᖅᑕᐅᑦᑎᐊᕐᓯᒪᖃᑦᑕᖏᒻᒪᑕ; 
 

• ᑎᒥᐅᔪᑦ ᑯᐊᐳᕆᓴᐅᔪᑦ ᑕᐃᒪᓐᖓᑦ ᑭᖑᕙᐃᓐᓇᖃᑦᑕᕐᓯᒪᖕᒪᑕ ᐊᕐᕌᒍᒧᑦ 
ᐅᓂᒃᑳᓕᐊᕆᔭᕆᐊᖃᖅᑕᖏᓐᓂᒃ ᑮᓇᐅᔭᖅᑐᕈᑎᕕᓂᖏᓐᓂᒃ ᒐᕙᒪᒃᑯᑦ; 

 
• ᐊᑭᖏᑦ ᐅᓄᕐᓂᖅᓴᐅᔪᑦ ᐊᑭᑐᔪᖅᑐᕈᑎᒃᓴᓄᑦ ᐱᓕᕆᔾᔪᑕᐅᔪᑦ ᐃᓛᓐᓂᒃᑯᑦ 

ᐊᑭᓕᖅᑎᑕᐅᖃᑦᑕᕐᒪᑕ ᐊᕐᕌᒍᒥᑦ ᑕᒻᒪᕐᓯᒪᔪᒥᑦ ᐊᓯᐊᓂᑦ; ᐊᒻᒪ 
 

• ᑳᓐᑐᕌᒃᑕᐅᓯᒪᔪᓄᑦ ᐃᖏᕐᕋᓂᐅᔪᑦ ᑐᑭᓯᔭᐅᑦᑎᐊᖃᑦᑕᕐᓯᒪᖏᒻᒪᑕ ᐃᖅᑲᓇᐃᔭᖅᑎᐅᔪᓄᑦ. 
 
ᐱᓇᓱᐊᖅᑕᕗᑦ: 2004-09, ᐱᓗᐊᖅᑐᒥᒃ ᐊᖏᕐᓯᓯᒪᖕᒪᑕ ᒐᕙᒪᕆᔭᑦᑎᓐᓂᒃ "ᐊᐅᓚᑦᓯᖁᓪᓗᒋᑦ 
ᓄᓇᕗᑦ ᑮᓇᐅᔭᖁᑎᖏᓐᓂᒃ ᑲᒪᑦᓯᐊᕐᓗᑎᒃ ᐃᓱᒪᓕᐅᖃᑦᑕᕐᓗᑎᒃ ᐊᑐᕐᓗᑎᒃ ᐊᑐᓕᖁᔭᓕᐊᕆᓯᒪᔭᖏᑦ 
ᑮᓇᐅᔭᖅᑐᕈᑎᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎᐅᑉ ᐊᒻᒪ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᕋᓛᖁᑎᖏᑕ 
ᐱᓪᓗᒋᑦ ᓴᓐᖓᒃᑎᑉᐹᓪᓕᕆᐊᖃᕐᓂᖏᑦ ᑮᓇᐅᔭᐃᑦ ᐊᐅᓚᑕᐅᓂᖏᑦ ᒐᕙᒪᒃᑯᑦ ᐱᓕᕆᕕᖏᓐᓂ ᐊᒻᒪ 
ᑎᒥᖁᑎᒋᔭᖏᓐᓂ ᑯᐊᐳᕆᓴᐅᔪᓂ."  

ᒫᓐᓇ ᐱᓕᕆᐊᑦ 
 
ᐅᓄᑲᓪᓚᒃᑐᓂᒃ ᐊᐅᓚᔾᔭᐃᒋᐊᕈᑎᑦ ᐊᒻᒪ ᐋᖅᑭᒡᓱᖅᑕᐅᓯᒪᔪᑦ ᑭᐅᔾᔪᑕᐅᓂᐊᖅᑐᑦ ᐱᔾᔪᑎᖏᓐᓄᑦ 
ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ.  ᐃᓚᖏᑦ ᓄᑖᖑᓪᓗᑎᒃ, ᐃᓚᖏᑦ ᐊᑯᓂᑲᓪᓚᒃ ᓴᖅᑭᔮᓕᕐᖢᑎᒃ. 
 
ᐱᓕᕆᕕᐅᖃᑎᒌᖕᓂᓐᖔᖅᑐᑦ ᑲᑎᒪᔨᕋᓛᑦ ᐊᑭᑐᔪᖅᑐᕈᑎᒃᓴᓄᑦ ᐸᕐᓇᐅᑎᓄᑦ 
 
ᑲᑎᒪᔨᕋᓛᑦ ᓯᕗᓪᓕᖅᐹᒥ ᓴᖅᑭᑕᐅᓚᐅᕐᓯᒪᕗᑦ 1999-ᖑᑎᓪᓗᒍ ᐊᒻᒪ ᑕᐃᒪᓐᖓᑦ 
ᐱᓕᕆᐊᖃᐃᓐᓇᕐᖢᑎᒃ.  ᑲᑎᒪᔨᕋᓛᑦ ᐱᓕᕆᐊᒃᓴᖓ ᑐᑭᒧᐊᒃᑎᑦᑎᔨᐅᓪᓗᑎᒃ ᐊᐅᓚᑕᐅᓂᖓᓄᑦ 
ᑕᓪᓕᒪᓄᑦ ᐊᕐᕌᖑᓄᑦ ᐊᑭᑐᔪᖅᑐᕈᑎᒃᓴᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ ᐊᒻᒪ ᐱᓕᕆᕕᖁᑎᖏᑕ, ᐊᒻᒪ 
ᑲᔪᓯᑎᑎᑦᑎᐊᖁᓪᓗᒋᑦ ᕿᒥᕐᕈᓇᖕᓂᐅᔪᑦ ᐊᐅᓚᓂᖏᑕ ᓯᕗᓪᓕᐅᑎᓯᒪᔭᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ 
ᐊᑭᑐᔪᖅᑐᕈᑎᖏᓐᓄᑦ ᐊᑐᕐᓂᐊᖅᑕᖏᓐᓄᑦ ᑎᑎᕋᕐᓯᒪᔪᑦ.  ᐱᓗᐊᖅᑐᒥᒃ ᐅᑯᐊ ᑲᒪᒋᔭᒃᓴᕆᓪᓗᓂᒋᑦ: 
 

• ᕿᒥᕐᕈᓇᒃᑕᐅᖏᑦ ᐱᓕᕆᕕᐅᔪᑦ ᐊᑭᑐᔪᖅᑐᕈᙱᒃᓴᓄᑦ ᐸᕐᓇᐅᑎᒃᓴᖏᑦ ᑐᓐᓂᐅᑕᐅᓯᒪᔪᑦ 
• ᓯᕗᓪᓕᐅᑎᔭᐅᔪᑦ ᒪᓕᒐᖏᑦ ᐊᒻᒪ ᐱᔾᔪᑎᖏᑦ 
• ᐊᖏᖅᑕᐅᓂᖏᑦ ᐱᓕᕆᕕᐅᔪᑦ ᓯᕗᓪᓕᐅᑎᓯᒪᔭᖏᑦ ᐊᒻᒪ ᐅᐸᓗᖓᐃᔭᐅᑎᓕᐊᖏᑦ 

• ᑎᑎᕋᖅᑕᐅᓂᖏᑦ ᐱᓕᕆᐊᓂᑦ ᓴᖅᑭᑦᑐᑦ ᓂᕆᐅᓇᖏᑦᑐᒃᑯᑦ 
• ᑐᒃᓯᕋᐅᑎᓕᐊᖑᓯᒪᔪᑦ ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᒃᑕᐅᓯᒪᔪᑦ 
• ᑐᒃᓯᕋᐅᑎᓕᐊᖑᓯᒪᔪᑦ ᐊᕐᕌᒍᓄᑦ ᑕᓪᓕᒪᓄᑦ ᐊᑭᑐᔪᖅᑐᕈᑎᓄᑦ ᐸᕐᓇᒍᑎᑦ 
• ᓄᓇᓕᖕᓂ ᑐᓴᕋᓱᐊᕐᓂᐅᑉ ᐊᐅᓚᓂᖓ 

 
ᑲᑎᒪᔨᕋᓛᑦ ᑐᓴᖅᑎᑦᑎᖃᑦᑕᕆᕗᑦ ᐋᖅᑭᒡᑕᐅᔪᓂᒃ ᕿᒥᕐᕈᓇᓚᐅᖅᑎᓪᓗᒋᑦ ᑮᓇᐅᔭᓕᕆᔨᒃᑯᑦ 
ᑲᑎᒪᔨᖏᑦ.  ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᓄᑦ ᐱᖃᓯᐅᔾᔨᓯᒪᕗᑦ ᒪᕐᕉᖕᓂᒃ ᑭᒡᒍᖅᑐᖅᑏᖕᓂᑦ ᐊᑐᓂ 
ᐱᓕᕆᕕᐅᔪᓂᑦ ᐊᒻᒪ ᑭᒡᒐᖅᑐᖅᑎᖃᕐᖢᑎᒃ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦ.  ᑲᑎᒪᔨᐅᔪᑦ 
ᐅᓄᕐᓂᖏᑦ 2005-ᒥ ᐱᖃᓯᐅᔾᔨᓚᐅᖅᐅᑦ ᑭᒡᒐᖅᑐᖅᑎᖃᕐᖢᑎᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕆᓴᖓᓐᓂᑦ.  ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ ᐊᒻᒪ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ 
ᐃᑲᔪᖅᑐᐃᑎᓪᓗᒋᑦ ᑖᒃᑯᓂᖓ ᑲᑎᒪᔨᕋᓛᓂᒃ.  
 
 
ᑮᓇᐅᔭᐃᑦ ᐊᑦᑕᓇᔾᔭᐃᖅᑕᐅᓯᒪᓂᖏᓐᓄᑦ ᑲᑎᒪᔨᕋᓛ 
 
ᑖᒃᑯᐊ ᑲᑎᒪᔨᕋᓛᖑᔪᑦ ᓴᖅᑭᑕᐅᓚᕐᓯᒪᕗᑦ 2001-ᖑᑎᓪᓗᒍ, ᓱᓕ ᐊᑐᓕᖁᔭᓕᐊᖏᑎᒍᑦ 
ᐱᓕᕆᕕᖓᑦᑕ ᑮᓇᐅᔭᓕᕆᔨᒃᑯᑦ.  ᐱᓕᕆᐊᒃᓴᖃᕐᖢᑎᒃ ᐱᓕᕆᕕᖕᒥᓐᖔᖅᑐᑦ ᐊᔾᔨᒌᖏᑦᑐᓂᑦ 
ᑲᑎᒪᕕᖃᖁᓪᓗᒋᑦ ᓇᓗᓇᐃᕐᓯᔪᓐᓇᕐᓂᐊᕐᒪᑕ ᐊᒻᒪ ᕿᒥᕐᕈᓇᒡᓗᑎᒃ ᐊᑦᑕᕐᓇᕐᓂᖏᓐᓂᒃ, ᐊᒻᒪ 
ᓴᓇᔪᓐᓇᕐᓂᐊᕐᒪᑕ ᐊᑐᓕᖅᑎᑦᓯᓗᑎᒡᓗ ᑮᓇᐅᔭᓂᒃ ᐊᓯᐅᔨᑦᑕᐃᓕᒪᓂᕐᒧᑦ ᐅᐸᓗᖓᐃᔭᐅᑎᓂᒃ 
ᐃᑲᔪᖅᑐᐃᓂᐊᖅᑎᓪᓗᒋᑦ ᓴᐳᒻᒥᒡᖠᖅᑎᓪᓗᒋᑦ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᐊᒻᒪ ᐱᖁᑎᖏᓐᓂᒃ 
ᐊᓯᐅᔨᑦᑕᐃᓕᒪᑎᓪᓗᒋᑦ.  ᐃᓚᒋᔭᐅᔪᑦ ᑲᑎᒪᔨᖃᓛᓄᑦ ᑭᒡᒐᖅᑐᖅᑎᐅᔪᑦ ᐱᓕᕕᖕᓄᑦ ᐅᑯᓇᓐᖔᖅᐳᑦ: 
 

• ᑮᓇᐅᔭᓕᕆᔨᒃᑯᑦ 
• ᒪᓕᒐᓕᕆᔨᒃᑯᑦ 
• ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ; 
• ᐱᕙᓪᓕᐊᔪᓕᕆᔨᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ 
• ᐃᓕᓐᓂᐊᖅᑐᓕᕆᔨᒃᑯᑦ; ᐊᒻᒪ 
• ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ. 

 
ᐃᑲᔪᖅᑐᐃᔪᑦ ᑲᑎᒪᔨᕋᓛᓄᑦ ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ.  ᑖᒃᑯᐊ ᑲᑎᒪᔨᕋᓛᖑᔪᑦ ᐱᒋᐊᖅᑎᓪᓗᒋᑦ 
ᐃᔨᒋᓂᖅᓴᐅᖃᑦᑕᓚᐅᖅᐳᑦ ᐃᒡᓗᕐᔪᐊᑦ ᓴᐳᒻᒥᔭᐅᓂᖏᓐᓄᑦ, ᑭᓯᐊᓂᓕ ᓯᕗᒧᐊᒃᓯᒪᓕᖅᑐᑦ 
ᐊᓯᖏᓐᓂᒃᐱᓕᕆᔪᓐᓇᕐᓯᓂᐊᕐᒪᑕ ᖃᖓᑕᓲᓕᕆᓂᕐᒧᑦ ᐱᔾᔪᑕᐅᔪᓂᒃ, ᑎᑭᓪᓗᒍ ᒪᓕᒐᖅᑎᒍᑦ 
ᐊᑭᓕᕆᐊᖃᖅᑕᖏᑦ ᓇᓪᓕᐅᒃᑯᒫᑦ ᖃᒧᑕᐅᔭᐃᑦ ᐊᑐᖅᑕᐅᖃᑦᑕᖅᑐᑦ ᐱᓕᕆᕕᖓᑦᑕ 
ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᐊᑐᖅᑕᐅᖃᑦᑕᕐᓂᖏᑦ ᖁᑭᐅᑎᑦ ᐅᑭᐅᑭᓗᐊᖅᑐᓄᑦ ᐃᓕᓐᓂᐊᕐᖢᑎᒃ 
ᐊᐅᓪᓚᐅᔾᔭᐅᓯᒪᑎᓪᓗᒋᑦ.  ᐅᖃᐅᔾᔨᒋᐊᖅᑎᐅᖃᑦᑕᖅᑐᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ 
ᒥᓂᔅᑕᐃᑦ ᑲᑎᒪᔨᖏᓐᓄᑦ ᐱᔾᔪᑎᒋᓪᓗᒋᑦ ᑮᓇᐅᔭᓕᕆᓂᕐᒧᑦ ᐊᒻᒪ ᐊᑐᐊᒐᓕᕆᓂᕐᒧᑦ ᐱᔾᔪᑕᐅᔪᑦ 
ᐊᒃᑐᐊᓂᖃᖅᑐᑦ ᐊᑦᑕᓇᔾᔭᐃᕐᓯᒪᓂᕐᒧᑦ. 
 
 
ᑮᓇᔭᖅᕈᑎᕕᓂᕐᓂᒃ ᑕᒻᒪᕐᓯᒪᔪᖅᓯᐅᖅᑎᑦ ᑲᑎᒪᔨᕋᓛᖏᑦ 
 
ᑖᒃᑯᐊ ᑮᓇᐅᔭᖅᑐᕈᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎᑦ ᑲᑎᒪᔨᕋᓛᖏᑦ 7-ᓂᒃ ᐃᓄᖃᖅᐳᑦ. ᑐᖏᓕᖓ 
ᒥᓂᔅᑕᖓᑦᑕ ᑮᓇᐅᔭᓕᕆᔨᒃᑯᑦ/ᑮᓇᐅᔭᓕᕆᔨ ᐃᒃᓯᕙᐅᑕᕆᔭᐅᓪᓗᓂ ᑲᑎᒪᔨᕋᓛᓄᑦ.  ᑐᖏᓕᕆᔭᐅᔪᑦ 
ᑭᒡᒐᖅᑐᐃᔪᑦ ᐃᓄᓕᕆᓂᕐᒧᑦ ᐱᓕᕆᐊᓄᑦ, ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐱᖁᑎᕐᔪᐊᓕᕆᓂᕐᒧᑦ 
ᐱᓕᕆᔾᔪᑕᐅᔪᓄᑦ ᐊᒻᒪ ᒐᕙᓚᒃᑯᑦ ᐱᓕᕆᕕᖁᑎᖏᓐᓂᓐᖔᖅᑐᑦ ᑲᑎᒪᔨᐅᒋᓪᓗᑎᒃ.  ᑐᑭᒧᐊᒃᑎᑦᑎᔨ 

ᐱᓕᕆᕕᐅᑉ ᐃᓗᐊᓂ ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᕐᓯᒪᔪᖅᓯᐅᖅᑎ ᐱᓕᕆᕕᐊᕈᓯᐊ ᑎᑎᕋᖅᑎᐅᓪᓗᓂ 
ᑲᑎᒪᔨᕋᓛᓄᑦ.  ᑐᖏᓕᐅᔪᑦ ᒥᓂᔅᑕᓄᑦ ᐱᓕᕆᕕᖓᓐᓂ ᐃᓕᓐᓂᐊᖅᑐᓕᕆᔨᒃᑯᑦ, 
ᐃᖅᑲᓇᐃᔭᖅᑐᓕᕆᔨᒃᑯᑦ, ᓄᓇᓕᖕᓄᑦ ᐊᒻᒪ ᒐᕙᒪᒃᑯᓐᓄᑦ ᐱᔨᑦᓯᖅᑎᒃᑯᑦ, ᐊᒻᒪᓗ 
ᐱᕙᓪᓕᐊᔪᓕᕆᔨᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ, ᐊᒻᒪᓗ ᐊᖓᔪᖅᑲᐅᑎᐅᔪᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᖓᓐᓂᑦ ᐃᓚᒋᔭᐅᓪᓗᑎᒃ ᑲᑎᒪᔨᕋᓛᓄᑦ.  ᒫᓐᓇ ᐃᓚᒋᔭᐅᔪᑦ 
ᑲᑎᒪᔨᐅᕋᓛᖑᖃᑕᐅᕙᒃᐳᑦ ᒪᕐᕉᖕᓄᑦ ᐊᕐᕌᒎᖕᓂᑦ ᐱᖓᓱᓄᑦ.  ᑐᖏᓕᖓ ᒥᓂᔅᑕᖓᑦᑕ 
ᑮᓇᐅᔭᓕᕆᔨᒃᑯᑦ/ᑮᓇᐅᔭᓕᕆᔨᐅᔪᖅ ᐊᒻᒪ ᑐᑭᒧᐊᒃᑎᑦᑎᔨᐅᔪᖅ ᐱᓕᕆᕕᐅᑉ ᐃᓗᐊᓂ 
ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᕐᓯᒪᔪᖅᓯᐅᑎᑦ ᐱᓕᕆᕕᐊᕈᓯᐊ ᐃᓚᒋᔭᐅᖏᓐᓇᐅᔭᖅᑐᑦ ᑲᑎᒪᔨᕋᓛᓄᑦ. 
 
ᑖᒃᑯᐊ ᑮᓇᐅᔭᖅᑐᕈᑎᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎᑦ ᑲᑎᒪᔨᕋᓛᖏᑦ ᓴᖅᑭᑕᐅᓚᐅᕐᓯᒪᔪᑦ 2003-
ᖑᑎᓪᓗᒍ.  ᑲᒪᒋᔭᒃᓴᖃᕐᖢᑎᒃ ᑮᓇᐅᔭᓕᕆᔨᒃᑯᑦ ᒪᓕᒐᖏᓐᓂᒃ, ᐱᓕᕆᕕᐅᑉ ᐃᓗᐊᓂ ᐊᐅᓚᑦᓯᓂᕐᒥᒃ, 
ᐊᒻᒪ ᑮᓇᐅᔭᖅᑐᕈᑎᕕᓂᐅᔪᑦ ᐅᓂᒃᑲᐅᓯᐅᓂᖏᓐᓄᑦ.  ᑖᒃᑯᐊ ᑲᑎᒪᔨᕋᓛᖑᔪᑦ ᕿᒥᕐᕈᖃᑦᑕᖅᐳᑦ 
ᑕᒻᒪᕐᓯᒪᔪᖅᓯᐅᖅᑕᐅᓚᐅᖅᑎᓪᓗᒋᑦ ᖃᐅᔨᔭᐅᔪᓂᒃ ᐊᒻᒪ ᐊᑐᓕᖁᔭᓕᐅᖃᑦᑕᖅᑐᑦ.  ᐃᓚᒋᓪᓗᒍ 
ᐅᐸᓗᖓᐃᔭᐅᑎᓄᑦ ᑎᓕᓯᔾᔪᑎᓕᐅᖃᑦᑕᖅᑐᑦ ᐱᓕᕆᕕᐅᑉ ᐃᓗᐊᓂ ᑮᓇᐅᔭᖅᑐᕈᑎᕕᓂᕐᓄᑦ 
ᐱᔨᑦᓯᖅᑎᒃᑯᓐᓄᑦ, ᐱᖃᓯᐅᑎᓪᓗᒍ ᓇᓗᓇᐃᕐᓯᖃᑦᑕᖅᑐᑦ ᕿᒥᕐᕈᓇᒃᑕᐅᔭᕆᐊᖃᖅᑐᓂᒃ, 
ᕿᒥᕐᕈᓇᐃᓪᓗᑎᒃ, ᐊᖏᕐᓯᓪᓗᑎᒡᓗ ᐊᒻᒪ ᑲᒪᒋᔭᖃᕐᖢᑎᒃ ᐱᓕᕆᕕᐅᑉ ᐃᓗᐊᓂ 
ᑮᓇᐅᔭᖅᑐᕈᑎᕕᓂᕐᓂᒃ ᑕᒻᒪᕐᓯᒪᔪᕐᓯᐅᓂᕐᒧᑦ ᐱᓕᕆᐊᒥᒃ, ᐊᑐᐊᒐᓂᒃ ᐊᒻᒪ ᐊᕐᕌᒍᑕᒫᑦ ᐸᕐᓇᐅᑎᓂᒃ; 
ᐊᒻᒪᓗ ᐃᑲᔪᖃᑦᑕᖅᑐᑦ ᐱᓕᕆᕕᐅᔪᒥᒃ ᐱᓕᕆᐊᖃᖅᑎᓪᓗᒋᑦ ᑎᓕᔭᐅᓯᒪᔾᔪᑎᖏᓐᓂᒃ ᐊᒻᒪ 
ᑲᒪᒋᔭᕆᐊᖃᖅᑕᖏᓐᓄᑦ ᐃᓘᓐᓇᖏᓐᓄᑦ ᐱᓕᕆᕕᐅᑉ ᐃᓗᐊᓂ ᑮᓇᐅᔭᖅᑐᕈᑎᕕᓂᐅᔪᑦ 
ᑕᒻᒪᕐᓯᒪᔪᖅᓯᐅᖅᑕᐅᓪᓗᑎᒃ ᖃᐅᔨᓴᖅᑕᐅᑎᓪᓗᒋᑦ ᐊᐅᓚᓂᖏᓐᓂᒃ. 
 
ᒐᕙᒪᒃᑯᑦ ᑎᒥᖁᑎᖏᓐᓄᑦ ᑲᑎᒪᔨᑦ 
  
ᑭᐅᔾᔪᑕᐅᓪᓗᓂ ᐃᓕᓴᕆᔭᐅᓯᒪᔪᒧᑦ ᑭᓐᖒᒪᔭᐅᔪᒧᑦ ᐊᑐᑦᑎᐊᕆᐊᖃᕐᓂᑦᑎᓐᓂᒃ ᐊᐅᓚᑕᐅᑦᑎᐊᕐᓗᑎᒃ 
ᓄᓇᕗᑦ ᒐᕙᒪᒃᑯᖏᑕ ᑎᒥᖁᑎᒋᔭᖏᑦ, ᑖᒃᑯᐊ ᒐᕙᒪᒃᑯᑦ ᑎᒥᖁᑎᒋᔭᖏᓐᓄᑦ ᑲᑎᒪᔨᐅᔪᑦ 
ᓴᖅᑭᑕᐅᓚᐅᕐᓯᒪᕗᑦ ᓯᑎᐱᕆ 2003-ᖑᑎᓪᓗᒍ.  ᑲᑎᒪᔨᐅᔪᓪᓗ ᑖᒃᑯᐊ ᑲᑎᒪᔨᕋᓛᖃᕐᖢᑎᒃ ᐱᖓᓱᓂᒃ: 

• ᑐᑭᒧᐊᒃᑎᑦᑎᔨᑦ ᑲᑎᒪᔨᕋᓛᖏᑦ ᑐᑭᒧᐊᒃᑎᑦᑎᖃᑦᑕᖅᑐᑦ ᑲᑎᒪᔨᐅᔪᑦ ᐱᓕᕆᓇᓱᐊᖅᑕᖏᓐᓂᒃ, 
ᐊᒻᒪ ᑭᖑᓪᓕᖅᐹᕐᓯᐅᑎᓂᒃ ᐃᓱᒪᓕᐅᖃᑦᑕᖅᑐᑦ ᐱᓪᓗᒋᑦ ᐊᑐᐊᒐᐃᑦ ᐊᒻᒪ ᐱᓕᕆᖁᔭᐅᔪᑦ 
ᐊᑐᓕᖁᔭᓕᐊᖑᓯᒪᔪᑦ ᐊᓯᖏᓐᓂᑦ ᑲᑎᒪᔨᕋᓛᓂᑦ. ᑖᒃᑯᐊ ᑲᑎᒪᔨᕋᓛᑦ ᐅᑯᐊᖑᕗᑦ ᓯᕗᓕᖅᑎ ᐊᒻᒪ 
ᒥᓂᔅᑕᖓᑦ ᑮᓇᐅᔭᓕᕆᔨᒃᑯᑦ, ᐃᖅᑲᓇᐃᔭᖅᑐᓕᕆᔨᒃᑯᑦ ᐊᒻᒪ ᒪᓕᒐᓕᕆᔨᒃᑯᑦ; 

• ᒥᓂᔅᑕᐃᑦ ᑐᖏᓕᖏᑕ ᑲᑎᒪᔨᕋᓛᖏᑦ ᑖᒃᑯᐊ ᑭᐅᔭᕆᐊᖃᖅᑐᑦ ᑐᑭᒧᐊᒃᑎᑦᑎᔨᑦ 
ᑲᑎᒪᔨᕋᓛᖏᓐᓄᑦ ᓯᕗᒧᐊᒃᑎᑕᐅᖁᓪᓗᒋᑦ ᐱᓕᕆᐊᒃᓴᑦ ᓴᖅᑭᑕᐅᔪᑦ ᑐᑭᒧᐊᒃᑎᑦᑎᔨᑦ 
ᑲᑎᒪᔨᕋᓛᖏᓐᓄᑦ ᐱᓕᕆᔭᐅᑦᑎᐊᕋᓗᐊᕐᒪᖔᑕ ᐊᒻᒪ ᓴᓇᖃᑦᑕᖅᑐᑦ ᓴᖅᑭᑕᐅᔪᒪᔪᓂᒃ 
ᐱᔭᐅᔪᒪᔪᓂᒃ.  ᑲᑎᒪᔨᕋᓛᖃᖅᑐᑦ ᑐᖏᓕᕆᔭᐅᔪᓂᒃ ᒥᓂᔅᑕᓄᑦ ᑮᓇᐅᔭᓕᕆᔨᒃᑯᓐᓄᑦ, 
ᐊᐅᓚᑦᓯᔨᒃᑯᑦ ᐊᒻᒪ ᒐᕙᒪᐅᖃᑎᒌᒃᑐᓕᕆᔨᒃᑯᑦ, ᒪᓕᒐᓕᕆᔨᒃᑯᑦ, ᐊᒻᒪ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐊᒻᒪ ᑎᑎᕋᖅᑎᖓᑦ ᐊᖓᔪᖅᑲᐅᑎᑦ ᐃᖅᑲᓇᐅᔭᖅᑎᑦ ᑎᑎᕋᕐᕕᖓᓐᓂ ᐊᑐᕆᐊᖃᕌᖓᑦ; ᐊᒻᒪ 

• ᐃᖅᑲᓇᐃᔭᖅᑐᑦ ᑲᑎᒪᔨᕋᓛᖏᑦ ᑭᐅᖃᑦᑕᖅᐳᑦ ᑕᒪᒃᑮᖕᓄᑦ ᒥᓂᔅᑕᐃᑦ ᑐᖏᓕᖏᑕ 
ᑲᑎᒪᔨᕋᓛᖏᓐᓄᑦ ᐊᒻᒪ ᑐᑭᒧᐊᒃᑎᑦᑎᔨᑦ ᑲᑎᒪᔨᕋᓛᖏᓐᓄᑦ ᑲᒪᒋᔭᐅᓂᖏᑦ ᐊᒻᒪ 
ᕿᒥᕐᕈᓇᒃᑕᐅᓂᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᑕ ᐊᐅᓚᓂᕆᔭᖏᑦ.  ᐃᑲᔪᖅᑐᐃᖃᑦᑕᖅᑐᑦ 
ᐊᖅᑯᑎᒋᓪᓗᒍ ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ. 

ᑎᓕᔭᐅᓯᒪᔾᔪᑎᖏᑦ ᒐᕙᒪᒃᑯᑦ ᑎᒥᖁᑎᖏᑕ ᑲᑎᒪᔨᖏᑦ ᐃᒪᓐᓇᐃᖁᓪᓗᒋᑦ: 
  
• ᐊᐅᓚᖁᓪᓗᒋᑦ ᐅᖃᐅᔾᔨᒋᐊᖅᑎᐅᖢᑎᒃ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ 

ᑲᑎᒪᔨᖏᓐᓄᑦ ᐊᖅᑯᑎᒋᓗᒋᑦ ᐃᒃᓯᕙᐅᑕᕆᔭᖏᑦ ᐱᓪᓗᒋᑦ ᐊᒃᑐᐊᓂᖃᖅᑐᑦ 
ᐊᐅᓚᔾᔪᑕᐅᓂᐊᖅᑎᓪᓗᒋᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ; ᐊᒻᒪ 

• ᐊᑐᓕᖁᔭᓕᐅᖃᑦᑕᕐᖢᑎᒃ, ᐱᔭᕆᐊᖃᕌᖓᑦ, ᒥᓂᔅᑕᓄᑦ ᐊᒻᒪ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐊᒻᒪᓗ 
ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ, ᐱᔾᔪᑎᒋᓪᓗᒋᑦ ᐊᒃᑐᐊᓂᖃᖅᑐᑦ ᒪᓕᒐᖅᑎᒍᑦ ᐊᑐᕆᐊᖃᖅᑐᑦ, 
ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᓄᑦ ᐊᒃᑐᐃᔪᓂᒃ ᐊᒻᒪ ᐱᖁᔭᓂᒃ ᓴᖅᑭᑎᑦᑎᓂᕐᒧᑦ. 

 
ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᑲᑎᒪᔨᕋᓛᑦ  
 
ᑖᒃᑯᐊ ᑲᑎᒪᔨᕋᓛᖑᔪᑦ ᑐᓴᖅᑕᐅᑎᑕᐅᓚᐅᖅᐅᑦ ᑮᓇᐅᔭᖅᑐᕈᑎᒃᓴᐃᑦ ᐅᖃᐅᓯᕐᖓᐅᑎᖏᓐᓄ 2005-ᒥ 
ᐊᒻᒪ ᓴᖅᑭᑕᐅᓯᒪᓪᓗᑎᒃ ᑎᓕᓯᔾᔪᑎᖏᑎᒍᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᕋᓛᖏᑕ. 
ᐱᓕᕆᐊᒃᓴᕆᓂᐊᖅᑕᖏᑦ ᑐᑭᒧᐊᒃᑎᑦᑎᓗᑎᒃ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐱᓕᕆᔭᐅᓇᓱᐊᖅᑐᓂᒃ 
ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᓐᓄᑦ ᐊᒻᒪ ᑎᒥᖁᑎᖏᑕ ᐱᓕᕆᕕᖏᓐᓄᑦ, ᑕᒪᒃᑯᐊ 
ᐊᑐᖅᑕᐅᖁᓪᓗᒋᑦ ᐱᐅᓂᖅᐹᖑᔪᑦ ᑮᓇᐅᔭᓕᕆᔾᔪᓯᐅᔪᑦ ᒪᓕᒃᑕᐅᓗᑎᒡᓗ ᐃᓘᓐᓇᖏᓐᓄᑦ.  
ᑲᑎᒪᔨᕋᓛᖑᔪᑦ ᐱᓕᕆᖃᑎᖃᖅᐸᖕᒥᔪᑦ ᐊᓯᖏᓐᓂᒃ ᑲᑎᒪᔨᕋᓛᖑᔪᓂᒃ ᑎᓕᔭᐅᔭᕌᖓᒥᒃ 
ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᓴᓐᖓᒃᑎᑦᑎᓇᓱᐊᖅᑎᓪᓗᒋᑦ ᑮᓇᐅᔭᐃᑦ ᐊᐅᓚᑕᐅᓂᖏᓐᓂᒃ, 
ᑕᐃᓪᓗᒋᑦ ᐱᓕᕆᕕᐅᑉ ᐃᓗᐊᓂ ᑮᓇᐅᔭᖅᑐᕈᑎᕕᓂᕐᓂᒃ ᖃᐅᔨᓴᖅᑎᑦ ᑕᒻᒪᕐᓯᒪᔪᖅᓯᐅᖅᑎᑦ 
ᑲᑎᒪᔨᕋᓛᖏᑦ, ᐱᓕᕆᕕᖕᒥᓐᖔᕐᓯᒪᔪᑦ ᑲᑎᒪᔨᕋᓛᑦ ᑲᑎᒪᔨᖃᖅᐳᑦ ᐊᖓᔪᖅᑲᐅᑎᓂᒃ 
ᐃᖅᑲᓇᐃᔭᖅᑎᓂᒃ ᑭᒡᒐᖅᑐᖅᑎᖃᕐᖢᑎᒃ ᐃᓘᓐᓇᖏᑦ ᒐᕙᒪᒃᑯᑦ ᐱᓕᕆᕕᖕᑦ, ᐊᒻᒪ ᒐᕙᒪᒃᑯᑦ 
ᑎᒥᖁᑎᖏᑕ ᐱᓕᕆᕕᖕᓐᓂᒃ.  ᐃᒃᓯᕙᐅᑕᖃᕐᖢᑎᒃ ᐱᓕᕆᕕᖓᓐᓂᒃ ᑮᓇᐅᔭᓕᕆᔨᒃᑯᑦ, ᑖᒃᑯᐊᓗ 
ᐃᑲᔪᖅᑐᐃᔾᔪᑎᖃᕐᒥᔪᑦ ᑲᑎᒪᔨᕋᓛᓄᑦ. 
 
ᑲᔪᓯᑦᑎᐊᖁᓪᓗᒋᑦ ᐊᐅᓚᑦᑎᔾᔪᑎᑦᑎᐊᕙᐃᑦ ᑮᓇᐅᔭᓄᑦ ᑕᒪᒃᑯᐊ ᐊᑐᖅᑕᐅᖃᑦᑕᖅᐳᑦ 
ᐱᕚᓪᓕᕐᓯᓂᐊᕐᒪᑕ ᐊᐅᓚᑕᐅᔪᓂᒃ ᑕᒪᓐᓇᓗ ᑲᒪᑦᑎᐊᕆᐊᖃᕐᓂᖅ ᐱᓕᕆᐊᖑᓪᓗᓂ ᑲᑎᒪᔨᕋᓛᓄᑦ 
ᑖᒃᑯᓄᖓ.  ᑭᐅᖃᑦᑕᕐᒥᔪᑦ ᐱᔾᔪᑕᐅᔪᓄᑦ ᐅᔾᔨᕆᔭᐅᔭᕆᐊᖃᖅᑐᓄᑦ, ᐊᑐᐊᒐᓄᑦ ᐊᒻᒪ 
ᐊᔾᔨᒌᓕᖅᑎᑕᐅᓯᒪᓄᑦ ᒪᓕᒐᕐᓄᑦ, ᐊᒻᒪ ᐃᑲᔪᖃᑦᑕᕐᒥᔪᖅ, ᓇᐅᑦᑎᕐᓱᖅᑎᐅᓪᓗᓂ, ᐊᒻᒪ 
ᑐᑭᒧᐊᒃᑎᑦᑎᓪᓗᓂ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐱᔾᔪᑕᐅᔪᓄᑦ.  ᑖᒃᑯᐊ ᑲᑎᒪᔨᕋᓛᖑᔪᑦ 
ᐅᖃᐅᔾᔨᒋᐊᖅᑎᐅᕙᒃᑭᕗᑦ ᒥᓂᔅᑕᐃᑦ ᑐᖏᓕᖏᓐᓄᑦ ᐊᒻᒪ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ 
ᐱᔾᔪᑎᒋᓪᓗᒋᑦ ᑮᓇᐅᔭᐃᑦ ᐊᐅᓚᑕᐅᔭᕆᐊᖃᕐᓂᖏᓐᓄᑦ. 
 
ᐃᓚᒋᓪᓗᒋᑦ ᑖᒃᑯᓄᖓ ᑲᑎᒪᔨᕋᓛᖑᔪᓄᑦ, ᒪᕐᕉᐊᖅᑎ ᑲᑎᒪᕐᔪᐊᕐᓂᖃᓚᐅᖅᑐᑦ ᓴᓐᖓᒃᑎᕆᓂᕐᒧᑦ 
ᑮᓇᐅᔭᓕᕆᓇᐅᑉ ᐊᐅᓚᑕᐅᓂᖓᓂᒃ ᐃᖃᓗᖕᓂ ᑎᓯᐱᕆ 10, 2003-ᖑᑎᓪᓗᒍ ᐊᒻᒪ ᐄᑉᐳ 15, 
2005-ᖑᑎᓪᓗᒍ ᑲᑎᒪᑎᑦᓯᓪᓗᑎᒃ ᐱᓕᕆᕕᖓᑦ ᑮᓇᐅᔭᓕᕆᔨᒃᑯᑦ, ᑲᑎᒪᓂᐅᓚᐅᖅᑐᓂ 
ᐱᕕᒃᓴᖃᓚᐅᖅᐳᑦ ᐅᖃᐅᓯᖃᕈᓐᓇᕐᓯᓪᓗᑎᒃ ᐃᓱᒪᒋᔭᖏᓐᓂᒃ ᐊᒻᒪ ᐊᒡᓱᕈᕐᓂᕆᔭᖏᓐᓂᒃ 
ᓇᓗᓇᐃᕐᓯᓪᓗᑎᒃ ᑮᓇᐅᔭᐃᑦ ᐊᐅᓚᑕᐅᓂᖏᓐᓂ.  ᑖᒃᑯ ᐊᑲᑎᒪᓂᐅᔪᑦ ᐱᓕᕆᓇᓱᐊᖃᑎᖃᓚᐅᖅᑐᑦ 
ᐊᓯᖏᓐᓂᒃ ᒐᕙᒪᐅᔪᓂᒃ ᐱᐅᓯᒋᐊᖅᑕᐅᖁᓪᓗᒋᑦ ᒪᓕᒐᖏᑦ ᐊᒻᒪ ᑭᐅᔭᕆᐊᖃᕐᓂᖏᑦ.  
ᐊᖓᔪᖅᑲᐅᑎᐅᔪᑦ ᐃᖅᑲᓇᔭᖅᑎᐅᔪᑦ ᑭᒡᒐᖅᑐᐃᓪᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᒃ ᐅᐸᒍᑎᓯᒪᓚᐅᖅᑐᑦ 
ᐊᒻᒪᓗ ᑲᓇᑕᒥ ᑮᓇᐅᔭᖅᑐᕈᑎᕕᓂᕐᓄᑦ ᑕᒻᒪᕐᓯᒪᔪᖅᓯᐅᖅᑎᐅᑉ ᑎᑎᕋᕐᕕᐊ ᑭᒡᒐᖅᑐᖅᑕᐅᓚᐅᕆᓪᓗᓂ. 

ᓯᕗᓂᒃᓴᒥ ᐸᕐᓇᐅᑎᑦ 
 
ᐊᓱᑲᓪᓚᒃ ᓯᕗᒧᐊᒃᓯᒪᓕᖅᑎᓪᓗᒋᑦ ᓴᓐᖓᒃᑎᑉᐹᓪᓕᖅᑕᒐᓱᐊᖅᑎᓪᓗᒍ ᑮᓇᐅᔭᐃᑦ ᐊᐅᓚᑕᐅᓂᖓ, ᓱᓕ 
ᓯᕗᒧᐊᒋᐊᖃᖅᐳᒍᑦ ᐊᕗᖓᑲᓪᓚᒃ.  ᓄᓇᕗᑦ ᒐᕙᒪᒃᑯᖏᑦ ᐊᖏᕐᓯᒪᑦᑎᐊᖅᑐᑦ ᐊᖑᒻᒪᑎᔪᒪᓪᓗᑎᒃ 
ᖁᕝᕙᓯᒻᒪᕆᒃᑐᒃᑯᑦ ᑮᓇᐅᔭᐃᑦ ᐊᐅᓚᑕᐅᔾᔪᑎᖏᑦ ᒪᓕᒐᖃᕐᓗᑎᒃ,  ᐃᓚᒋᓗᓂᐅᒃ 
ᑲᒪᒋᔭᕆᐊᖃᖅᑕᖏᑕ ᐱᔨᑦᓯᕐᓗᑎᒃ ᐊᑲᐅᓂᖅᐹᖑᔪᒃᑯᑦ ᓄᓇᕗᒥᐅᓄᑦ.  ᓴᖅᑭᑕᐅᓂᖓ ᐊᐅᓚᑉᐸᒌᑐᑦ 
ᒐᕙᒪᒃᑯᑦ ᐱᓕᕆᐊᖃᕐᖢᑎᒃ ᐊᒻᒪ ᐱᔨᑦᓯᕈᑎᖃᕐᖢᑎᒃ ᑭᐅᔭᕆᐊᖃᕐᖢᑎᒃ ᑭᓐᖒᒪᔭᖏᓐᓂᒃ 
ᐃᓄᖁᑎᖏᑕ ᑕᒪᓐᓇᓗ ᐊᒡᓱᕈᕐᓇᕐᖢᓂ ᐱᔭᕆᐊᑐᓚᐅᕐᒪᑦ.  ᓱᓕ ᐊᒡᓱᕈᕐᓇᖅᑐᑦ ᓯᕗᓂᑦᑎᓐᓂᑉᐳᑦ 
ᐱᔾᔪᑎᒋᓪᓗᒍ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᐅᓄᕐᓯᕙᓪᓕᐊᓂᖏᑕ ᑭᒡᓕᖃᕐᓂᖏᓐᓄᑦ 
ᐱᖁᑎᕐᔪᐊᖅᑖᕆᔭᐅᔭᕆᐊᖃᖅᑐᑦ ᐱᑕᖃᐅᖅᑎᓪᓗᒋᑦ ᐊᒻᒪ ᑭᓐᖒᒪᔭᐅᔪᑦᒪᒃᑯᒃᑐᓄᑦ, 
ᐃᓄᒋᐊᒃᓯᕙᓪᓕᐊᔪᑦ ᐊᒻᒪ ᐅᖓᓯᒌᒃᑑᑎᒻᒪᕆᐅᓪᓗᑎᒃ ᐃᓄᒋᐊᒃᓯᕙᓪᓕᐊᔪᑦ. ᐊᐅᓚᓂᖃᑦᑎᐊᖅᑐᓂᒃ 
ᑮᓇᐅᔭᐃᑦ ᐊᐅᓚᑕᐅᓂᖃᖅᐸᑦ ᐱᒻᒪᕆᐅᖕᒪᑦ ᓯᕗᓂᒃᓴᖃᑦᑎᐊᖁᓪᓗᒋᑦ ᓄᓇᕗᒥᐅᑦ ᐊᒻᒪ 
ᐊᖑᒻᒪᑎᖁᓪᓗᒋᑦ ᑕᐃᒃᑯᓄᖓ ᑐᓐᖓᕕᐅᔪᓄᑦ ᓄᓇᕗᑦ ᓴᖅᑭᑕᐅᔾᔪᑎᒋᓚᐅᕐᓯᒪᔭᖓᓄᑦ. 


